
ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᒥᓂᔅᑕᐃᑦ ᑲᑎᒪᔨᖏᑦ ᐊᒻᒪ ᑮᓇᐅᔭᓕᕆᓂᕐᒧᑦ ᑲᑎᒪᔨᑦ 
 
 

ᒥᓂᔅᑕᐃᑦ ᑲᑎᒪᔨᖏᑦ 
 
ᑖᒃᑯᐊ ᐊᐅᓚᑦᓯᔨᑦ ᑲᑎᒪᔨᖏᑦ (ᒥᓂᔅᑕᐃᑦ ᑲᑎᒪᔨᖏᑦ) ᓄᓇᕗᒥ ᐊᖓᔪᖅᑳᖓᓪᓗᑎᒃ ᐃᓱᒪᓕᐅᖅᑎᐅᓪᓗᑎᒃ 
ᑎᒥᐅᕗᑦ ᐊᐅᓚᑦᑎᔨᐅᓪᓗᑎᒃ ᐱᓕᕆᕕᖁᑎᖓᑦ ᒐᕙᒪᒃᑯᑦ.  ᐃᓗᓕᖃᖅᑐᖅ ᓯᕗᓕᖅᑎᒥᒃ ᐊᒻᒪᓗ ᒥᓂᔅᑕᓂᒃ.  
ᓯᕗᓕᖅᑎᖓᑦ ᐃᒃᓯᕙᐅᑕᕆᔭᐅᓪᓗᓂ ᒥᓂᔅᑕᐃᑦ ᑲᑎᒪᔨᖏᓐᓄᑦ. 
  
ᒥᓂᔅᑕᐃᑦ ᑲᑎᒪᔨᖏᑦ ᑲᒪᒋᔭᖃᒃᓴᖃᖅᐳᑦ ᐊᑕᖏᕐᖢᒍ ᒥᐊᓂᖅᓯᔾᔪᑎᐅᔪᑦ ᐊᒻᒪ ᑐᑭᒧᐊᒃᑎᑦᑎᔾᔪᑎᐅᔪᑦ 
ᐊᐅᓚᑦᑎᔨᑦ ᐱᓕᕆᕝᕕᖁᑎᖓᓐᓂᒃ ᒐᕙᒪᒃᑯᑦ, ᐱᖃᓯᐅᑎᓪᓗᒋᑦ ᐱᓕᕆᕝᕕᖁᑎᖏᑦ ᒐᕙᒪᒃᑯᑦ.  ᐃᓚᖏᑦ 
ᒥᓂᔅᑕᐃᑦ ᑲᑎᒪᔨᖏᑕ ᐱᔪᓐᓇᕐᓂᖏᑦ ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 
 ᐋᖅᑭᒡᓯᓂᖅ ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᐅᐸᓗᖓᐃᔭᐅᑎᑦ ᑐᕌᒐᒃᓴᖏᓐᓄᑦ ᐊᒻᒪ ᓯᕗᓪᓕᐅᔾᔭᐅᓯᒪᔪᓂᒃ 

ᒐᕙᒪᒃᑯᓐᓄᑦ.  ᑖᒃᑯᐊ ᓯᕗᓪᓕᐅᔾᔭᐅᓯᒪᔪᕗᑦ ᑎᑎᕋᖅᑕᐅᓯᒪᖃᑦᑕᖅᑐᑦ  ᑲᒥᓴᓇᐅᑉ ᒪᑐᐃᖅᓯᒋᐊᕈᑎᓄᑦ 
ᐅᖃᐅᓯᕐᖓᐅᑎᖏᓐᓂ (ᑕᐃᔭᐅᖃᑦᑕᖅᑐᑦ ᑲᒥᓴᓇᐅᑉ ᖃᐅᓯᕐᖓᐅᑎᖓᓐᓂᒃ) ᑲᑎᒪᒋᐊᓕᓵᖅᑎᓪᓗᒋᑦ 
ᓄᑖᒥᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᕐᔪᐊᕐᓂᕆᓂᐊᖅᑕᖓᓂ; 

 
 ᐊᖏᖅᓯᖃᑦᑕᖅᑐᑦ ᑎᑎᕋᖅᓯᒪᔪᓂᒃ ᒐᕙᒪᒃᑯᑦ ᐊᑐᐊᒐᖁᑎᖏᓐᓂᒃ; 
 
 ᓴᓇᖃᑦᑕᕐᓗᑎᒃ ᒐᕙᒪᒃᑯᑦ ᐱᖁᔭᒃᓴᖁᑎᖏᓐᓂᒃ ᐊᒻᒪ ᑐᓂᓯᖃᑦᑕᕐᓗᑎᒃ ᑎᑎᖅᑲᑎᒍᑦ ᐊᖏᖅᓯᒪᓂᖏᓐᓂᒃ 

ᐱᖁᔭᒃᓴᓂᒃ ᓴᖅᑭᑕᐅᓚᐅᖏᓐᓂᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ; 
 
 ᐊᖏᖅᓯᖃᑦᑕᕐᓗᑎᒃ ᐊᐅᓚᑦᑎᔾᔪᑎᑦ ᒪᓕᒐᕋᓛᖏᓐᓂᒃ; 
 
 ᐊᖏᖅᓯᖃᑦᑕᕐᓗᑎᒃ ᑎᒃᑯᐊᖅᑕᐅᔪᓂᒃ ᐃᖅᑲᓇᐃᔭᕐᕕᐅᔪᑦ ᐃᓂᖏᓐᓄᑦ ᒐᕙᒪᒃᑯᓐᓂ; 
 
 ᐊᖏᖅᓯᖃᑦᑕᕐᓗᑎᒃ ᐱᖁᔭᖅᑎᒍᑦ ᑎᒃᑯᐊᖅᑕᐅᔪᓂᒃ ᑲᑎᒪᔨᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ; ᐊᒻᒪᓗ 
 
 ᓴᓇᖃᑦᑕᕐᓗᑎᒃ ᐋᖅᑭᒡᓯᒪᓂᕆᓂᐊᖅᑕᖓᓂᒃ ᒐᕙᒪᒃᑯᑦ, ᐱᖃᓯᐅᑎᓪᓗᒋᑦ ᖃᑦᓯᐅᓂᐊᕐᒪᖔᑕ 

ᐱᓕᕆᕝᕕᖁᑎᖏᑦ. 
 
ᐃᓛᓐᓂᒃᑯᑦ, ᒥᓂᔅᑕᐃᑦ ᑲᑎᒪᔨᖏᑦ ᓴᖅᑭᑦᑎᖃᑦᑕᖅᑐᑦ ᑲᑎᒪᔨᕋᓛᓂᒃ.  
 
ᒥᓂᔅᑕᐃᑦ ᑲᑎᒪᔨᖏᑦ ᐊᖏᖅᓯᔪᓐᓇᕐᒥᔪᑦ ᓴᖅᑭᑦᑎᓂᕐᒥᒃ, ᐃᓛᓐᓂᒃᑯᑦ, ᑎᒥᐅᔪᒥᒃ 
ᐊᑐᖅᑕᐅᑲᐃᓐᓇᑐᐃᓐᓇᕐᓂᐊᖅᑐᒥᒃ, ᓲᕐᓗ ᒥᓂᔅᑕᐃᑦ ᑐᑭᓯᒐᓱᐊᖅᑎᖁᑎᖏᑦ ᑲᑎᒪᔨᕋᓛᑦ. 

ᐊᖓᔪᖅᑳᖓᓪᓗᓂ ᐃᖅᑲᓇᐃᔭᖅᑎᒋᔭᐅᔪᖅ ᐱᔨᑦᓯᖅᑐᖅ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑎᑎᕋᖅᑎᖓᑦ ᒥᓂᔅᑕᐃᑦ 
ᑲᑎᒪᔨᖏᑕ ᐊᒻᒪ ᑐᖏᓕᖓᑕ ᒥᓂᔅᑕᐅᑉ ᐊᐅᓚᑦᓯᔨᒃᑯᓐᓄᑦ. 
 
 
ᑮᓇᐅᔭᓕᕆᓂᕐᒧᑦ ᑲᑎᒪᔨᖏᑦ 
 
ᑮᓇᐅᔭᓕᕆᓂᕐᒧᑦ ᑲᑎᒪᔨᖏᑦ (FMB) ᐱᖁᔭᑎᒍᑦ ᓴᖅᑭᑕᐅᓯᒪᕗᑦ ᑲᑎᒪᔨᕋᓛᖁᑎᒋᔭᐅᓪᓗᑎᒃ ᒥᓂᔅᑕᐃᑦ 
ᑲᑎᒪᔨᖏᓐᓄᑦ, ᐃᒃᓯᕙᐅᑕᖃᕐᖢᑎᒃ ᒥᓂᔅᑕᖓᓐᓂᒃ ᑮᓇᐅᔭᓕᕆᔨᒃᑯᑦ. 
 
ᑖᒃᑯᐊ ᑮᓇᐅᔭᓕᕆᓂᕐᒧᑦ ᑲᑎᒪᔨᐅᔪᑦ ᒪᓕᒋᐊᖃᖅᐳᑦ ᑎᓕᓯᔾᔪᑕᐅᔪᓂᒃ ᐊᐅᓚᑦᓯᔨᑦ ᑲᑎᒪᔨᖏᓐᓄᑦ, ᐱᓯᒪᔪᑦ 
ᐱᔪᓐᓇᕐᓂᕆᔭᒥᖕᓂᑦ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐱᖁᔭᕐᔪᐊᖓᓐᓂᑦ (FAA). ᒪᓕᒡᓗᒍ ᓈᓴᐅᑎᖓ 4(1) 
ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐱᖁᔭᕐᔪᐊᖅ ᐃᒪᐃᓕᖓᕗᖅ ᑲᑎᒪᔨᑦ ᐊᑐᕆᐊᖃᖅᐳᑦ ᐃᓘᓐᓇᖏᓐᓂᒃ 
ᐊᒃᑐᐊᓂᖃᖅᑐᓂᒃ ᑮᓇᐅᔭᐃᑦ ᒥᐊᓂᕆᔭᐅᓂᖏᓐᓄᑦ ᐊᒻᒪ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᒐᕙᒪᒃᑯᓐᓂ 
ᐃᒪᐃᑦᑐᑎᒍᑦ: 
 
 ᑮᓇᐅᔭᓕᕆᓂᕐᒧᑦ ᐊᒻᒪ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᓄᑦ ᐊᑐᐊᒐᖏᓐᓂᒃ; 
 
 ᒐᕙᒪᒃᑯᑦ ᑮᓇᐅᔭᓕᕆᔾᔪᑎᖏᑎᒍᑦ ᐊᒻᒪ ᐊᑐᕈᒫᖅᑐᑦ ᒥᒃᓴᐅᓴᒃᑕᐅᓂᖏᑎᒍᑦ (ᐊᐅᓚᔾᔪᑎᒃᓴᓄᑦ 

ᒥᒃᓴᐅᓴᒃᑕᐅᓯᒪᔪᑦ ᐊᑐᕈᒫᖅᑐᑦ ᐊᒻᒪ ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᒃᑕᐅᓯᒪᔪᑦ ᐊᑐᕈᒫᖅᑐᑦ); 
 

 ᐊᐅᓚᑦᑎᖃᑦᑕᕐᓗᑎᒃ ᐊᒻᒪ ᑎᑎᕋᖅᐸᓪᓕᐊᖃᑦᑕᕐᓗᑎᒃ ᑮᓇᐅᔭᓄᑦ ᐊᑐᖅᑕᐅᓂᐊᖅᑐᓄᑦ ᐊᖏᕈᑎᐅᔪᓂᒃ, 
ᐱᖁᑎᒋᔭᐅᔪᓂᒃ, ᒪᓕᒐᖅᑎᒍᑦ ᐊᑭᓕᕆᐊᖃᖅᑐᓂᒃ, ᐊᑭᓕᖅᓱᕆᐊᖃᖅᑐᓂᒃ ᐊᒻᒪ ᑮᓇᐅᔭᓂᒃ 
ᐃᓯᖅᐸᓪᓕᐊᔪᓂᒃ; 

 
 ᕿᒥᕐᕈᓇᖃᑦᑕᕐᓗᑎᒃ ᐊᑐᑦᑎᐊᕐᓂᐅᔪᒥᒃ, ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ, ᐊᒻᒪ ᐊᐅᓚᓂᖃᑦᑎᐊᕐᓂᖓᓂᒃ 

ᐊᑑᑎᖃᕐᓗᑎᒃ ᒐᕙᒪᒃᑯᑦ ᐱᓕᕆᐊᓐᖑᖅᑎᓯᒪᔭᖏᑦ; 
 
 ᕿᒥᕐᕈᓇᖃᑦᑕᕐᓗᑎᒃ ᐊᕐᕌᒍᑕᒫᓐ ᓯᕕᑐᔪᒧᑦ ᐊᑭᓕᖅᓱᕈᑎᒋᓂᐊᖅᑕᖏᓐᓄᑦ ᐊᒻᒪ ᑮᓇᐅᔭᓄᑦ 

ᐃᓯᖅᐸᓪᓕᐊᓂᐊᖅᑐᓄᑦ ᐸᕐᓇᐅᑎᖏᓐᓂᒃ; ᐊᒻᒪᓗ 
 
 ᐊᓯᖏᓐᓂᒃ ᑐᓂᔭᐅᔪᓂᒃ ᐊᐅᓚᑦᑎᔨᑦ ᑲᑎᒪᔨᖏᓐᓂᑦ. 
 
ᐊᖓᔪᖅᑳᕆᔭᐅᔪᖅ ᐃᖅᑲᓇᐃᔭᖅᑎ ᐱᔨᑦᓯᖅᑐᖅ ᑮᓇᐅᔭᓕᕆᔨᑦ ᑲᑎᒪᔨᖏᓐᓄᑦ ᑎᑎᕋᖅᑎᒋᔭᐅᓪᓗᓂ 
ᑮᓇᐅᔭᓕᕆᔨᑦ ᑲᑎᒪᔨᖏᓐᓄᑦ ᐊᒻᒪ ᑐᖏᓕᕆᔭᖓ ᒥᓂᔅᑕᖓᑦᑕ ᑮᓇᐅᔭᓕᕆᔨᒃᑯᑦ. 
 
ᓄᓇᕗᑦ ᒐᕙᒪᒃᑯᖏᑕ ᐊᖏᔫᑎᑦ ᑎᒥᖁᑎᖏᑦ ᐱᓕᕆᕕᖏᓪᓗ ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 
 ᓄᓇᕗᒥ ᓯᓚᑦᑐᓴᕐᕕᒃ (NAC); 
 ᓄᓇᕗᒥ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕆᓴᓐ (NDC); 
 ᓄᓇᕗᒥ ᓇᖕᒥᓂᓕᖕᓄᑦ ᑮᓇᐅᔭᖃᖅᑎᑦᓯᔨᑦ ᑯᐊᐳᕆᓴᖓᑦ (NBCC); 
 ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ (NHC); 
 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᖓᑦ (QEC); ᐊᒻᒪᓗ 
 ᐃᖅᑲᓇᐃᔭᖅᑎᑦ ᐊᑦᑕᓇᔾᔭᐃᖅᓯᒪᓂᖏᓐᓄᑦ ᐊᒻᒪ ᓇᓪᓕᐅᒃᑯᒫᓕᕆᓂᕐᒧᑦ ᑲᒥᓴᖏᑦ (WSCC). 
 


